
Ты пакліч мяне. Пазаві. 

Там заблудзімся ў хмельных травах. 

Пачынаецца ўсё зь любві, 

Нават самая простая ява. 

І тады душой не крыві 

На дарозе жыцьця шырокай. 

Пачынаецца ўсё зь любві – 

Першы посьпех і першыя крокі. 

Прыручаюцца салаўі, 

І зьмяняюцца краявіды 

Пачынаецца ўсё зь любві – 

Нават ненавісьць і агіда... 

Ты пакліч мяне. Пазаві. 

Сто дарог за маімі плячыма. 

Пачынаецца ўсё зь любві. 

А інакш і жыць немагчыма. 

                         Я. Янішчыц 

 
Прадмова 

 
Паэтычная спадчына Яўгеніі Янішчыц (1948—1988) — адна з самых 

яскравых і таленавітых старонак беларускай літаратуры апошняй трэці ХХ 

стагоддзя. 

Нарадзілася Яўгенія Іосіфаўна 20 лістапада 1948 года ў вёсцы Рудка 

Пінскага раёна Брэсцкай вобласці ў простай сялянскай сям'i. Паэтычны 

дэбют Я. Янішчыц адбыўся рана. У шаснаццацігадовым узросце яна ўжо 

мела першы апублікаваны ў рэспубліканскай перыёдыцы верш. Пасля 

заканчэння сярэдняй школы Яўгенія паступае на вучобу на філалагічны 

факультэт БДУ. Студэнтка Янішчыц актыўна друкуецца ў зборніках, 

альманахах, часопісах і газетах. У 1970 годзе выходзіць з друку першы 

зборнік “Снежныя грамніцы”. У першай палове сямідзесятых Я. Янішчыц 

некаторы час жыла ў Чэхаславакіі, дзе служыў у арміі яе муж, паэт Сяргей 

Панізнік. Пасля вяртання на радзіму працавала ў рэдакцыях “Сельской 

газеты”, часопіса “Маладосць”. Сямідзесятыя гады адзначаюцца выхадам 

такіх кніг, як “Дзень вечаровы” (1974) і “Ясельда” (1978). Рубеж 

дзесяцігоддзя, як колісь першая кніга паэтэсы, адзначаны з’яўленнем 

зборніка “На беразе”(1980). У васьмідзесятыя гады, Я. Янішчыц выдае 

некалькі кніг: “Пара любові і жалю” (1983), “Каліна зімы” (1987). У 1988 

годзе, у якім трагічна завяршылася жыццё таленавітай паэтэсы, выйшла кніга 

выбранага “У шуме жытняга святла” — падсумаванне пройдзенага шляху. 

Паэзія Я. Янішчыц перакладалася на многія мовы свету. У 1985 годзе 

выйшла яе кніга вершаў у перакладзе на рускую мову Р. Казаковой — 

“Спроси у чебреца”. Звярталася Я. Янішчыц і да прозы, напісала некалькі 



апавяданняў. Я. Янішчыц займалася грамадскай дзейнасцю, удзельнічала ў 

якасці дэлегата ў рабоце Генеральнай Асамблеі ААН. Паэтычныя творы Я. 

Янішчыц адзначаны прэміяй Ленінскага камсамола Беларусі і Дзяржаўнай 

прэміяй Беларусі імя Янкі Купалы. 

Творы Я. Янішчыц прыходзяць да чытача (ужо ў выглядзе паэтычнай 

спадчыны) і ў пазнейшы час. У 2000 годзе, на рубяжы тысячагоддзяў, 

выдаецца кніга “Выбранае”, а ў 2008 годзе — “Пачынаецца ўсё з любві…”, 

куды ўвайшло лепшае з напісанага паэтэсай. 

У 2016 годзе  выйшаў першы том чатырохтомнага выдання «Яўгенія 

Янішчыц: творы, жыццяпіс, каментарыі», дзе змешчаны ўсе вядомыя і 

невядомыя вершы, паэмы, апавяданні, літаратурна-крытычныя артыкулы, 

пераклады, успаміны, і інш. 

Бібліяграфічны спіс «Жыццё маё — загадкавы палёт…: да 75-

годдзя з дня нараджэння Яўгеніі Янішчыц» пазнаёміць вас з матэрыяламі 

аб жыцці і творчасці выдатнай беларускай паэтэсы, якія знаходзяцца ў 

фондах дзяржаўнай установы «Цэнтралізаваная сістэма публічных 

бібліятэк г. Мінска». Паказальнік змяшчае кнігі, артыкулы з часопісаў, 

газет і зборнікаў. Матэрыял размешчаны — кнігі ў алфавіце, артыкулы ў 

зваротна-храналагічным парадку. Бібліяграфічны спіс разлічаны на 

шырокае кола чытачоў. 

